
Арғыстарыма

Орай кічігдең ирке ӧспеебіс,
Он читі часты чахсы кӧрбеебіс,
Чібек хурларнаң чазан чӧрбеебіс,
Чиит хыстарнаң  хыныс пілбеебіс.
Хынызым полған хызыл чылтыстар,
Чуртыбыс полған чалбах чазылар,
Частығым полған састығ тылолар,
Хойным чылытхан хырлығ мылтыхтар.
Чаада чат халған арғыстарыбысты,
Чадыған алып,чоохха кирчебіс,
Чарых кӱннерде адап чӧрчебіс,
Оңмас тастарда аттарын пасчабыс,
Чӧрген чолыбыс ырыстығ ползын,
Чахайах оттарнаң чайхалыс ӧссін.
Харах чазы аххан чирлерде
Хустар аймағы тапсазып иртсін.
Хайда чӧрчезер, аарлығ арғыстар?
Он читі часта амыр кӧрбеезер.
Че, андағ полза, хатап чуртааңар,
Палаларыбысха ырыс пирееңер.

Тӱгенҷі сӧс

Халғанҷы пічиимні сағаа мин пасчам,
Харағым чазын чирге тоолатчам.
Пістің арабыс пис муң пирста, 
Пӧзігӧк тағлар, кӧп суғлар ахча.
Минің хынызым, андағ даа полза, 
Пір дее тудығ чох синзер учухча.
Сӧлеен сӧстерің минің чӱреемде
Кӱн хараа чіли уламох кӧйче.
Халғанҷы сӧзімні сағаа чоохтапчам,
Кӧксім ӧтіре ӱс ух тееп парған.
Ӏзіг ханым кӧбӧк чіт парған.
Хыримда минің имҷі одырча,
Ӏҷем не чіли мині мааннапча.
Че мин пілчем, чуртазым чоғыл,
Ӏҷеме, парып, сӧлеп пирерзің.
Тӱңере тӱзіп ылғап чӧрбезін,

Ӏҷем чирінің ӱчӱн кӱрестім,
Ыырҷыларымнаң ӧдіс кӧп алдым,
Пістің чирдең сығара сӱрдім,
Паза хаҷан даа кірбестер, неке.
Мин олаңай ла чааҷы пол чадам.
Минің хомдымда пазылбас адым.
Ӏҷем мині тілеп чӧрбезін,
Муң даа чонның чӱреенде чуртим.
Суранчам синнең  пазох, хынғаным,
Халғанҷы пічиимні хайраллап чӧр син.
Кӧп суғлар ах парған соонда,
Арса, син пазох хығыр кӧрерзің.

Ӏҷелер пічіктері

Ӏҷелернің пічіктері
Ундулбас чӱреебісте.
Чаа чолларына чиде,
Кілеп тапчаңнар пісті.
Харах частарынаң олар
Пазылған полҷаңнар.
Хатығ харбазығда
Хатағлығ кӱс хосчаңнар.
«Палам-кинҷем¸- пасчаң іҷем, - 
Сағаа сахсынып чобалчам,
Паарым-чӱреем   хайылдырчам,
Пічік-сағбаң на хадарчам.
Чадығ чадарға итчетсем, 
Частығым хатығ пілдірче.
Чарып турған чарығы
Чарыпчатханға тӧӧй нимес.
Ӏзік кинетін азылза,
Чӱреем минің ачи тӱсче.

Палам килді тіп кӧрзем, 
Пасха ла кізі пол парча.
Сыннаң асчатхан чазағны
Синӧк килир кӧр салчам.
Хаҷан даа минің сағызым
Синнең не хада араласча.
Ойнаан ӱнніг хомызың
Кӧӧ чох турча стенеде.
Хайлаан синің хайларың
Хулаам ам даа соолатча».

Инейнің ыры

Игір тайахтығ иней пол пардым,
Инем чирінҷе чӧр полбиныбыстым.
Иптіг чуртасты асхынҷах кӧрдім,
Амғы тӧллерім ырыстығ ползын.
Хада тӧреен харындастарым
Ханнығ чааларда чатхлап халған.
Алны-кистіме ойлаҷаң оолғым
Чирі-суу ӱчӱн тынын айабаан.
Хынызып хонған абахайлары,
Хоных таа хонмин,  муханыс чӧрче.
Оларның халған палаҷахтары,
Мині ундутпин, ойлас кір чӧрче.
Хайран минің хайнаан чӱрегім,
Оларны кӧрзем, ӧрініп парча.
Хада ла тӧреен харындас чіли, 
Оларнаң хада чоохтазып чӧрчем.

Ӏҷе сыыды

Хараа-кӱнӧрте ылғап чӧріп,
Харағым одын чідір салдым.
Чирім ӱстӱнде чочып ла чӧріп,
Чӱреемнең хомай мин пол пардым.
Хада тӧреен харындастарым
Ханнығ чааларда чатхлап халған.
Хара чирімнің ӱстӱнде 
Хара чалғызан мин чат халғам.
Паарымнаң сыххан палаҷахтарым
Пірдеезі ибзер минің айланмаан.
Хайди-піди ле ӧскіріп алып,
Хада даа чуртирға мағаа киліспеен.
Муханып чӧрген минің кӱннерім
Муң даа чылларға ундулбин чӧрзін.
Ханнаң даа аххан хараамның чазын
Халых чоннарым паза кӧрбезін.
Хара чирімнің не ӱстӱнде
Ханнығ чаалар паза чох ползын.
Халых чонымның кӧгліг чуртазы
Паза хаҷанға даа пиктеліп турзын.

Ӏҷемнің  хумартхы сарыны

Че ле парааң, ікі азағым,
Че ле парааң, игір  тайағым.
Хараа-кӱнӧрте тынағ чоғыл,
Харындастарым чолы чоғыл.
Че ле парааң, ікі азағым,
Че ле парааң, игір тайағым.
Ханнығ чаада харбасханнар,
Хатап чиріме айланмааннар.
Паарымнаң сыххан палаларым
Пасха чирлерде чат халғаннар.
Че ле парааң, ікі азағым,
Че ле парааң, игір  тайағым.
Пӧзік сынға сығып алзабыс,
Пазох оларны хадарарбыс.
Че ле парааң, ікі азағым,
Че ле парааң, игір  тайағым.

Мына чааға парған чоллары,
Харындазым хатап килбинче.
Аар тынып ла, пазох айланчам,
Кӱннерім не санап чобалчам.
Че ле парааң, ікі азағым,
Че ле парааң, игір  тайағым…
Оларны даа сахтап полбаспын,
Паарым сыстиин тосхыр полбаспын.
Че ле парааң, ікі азағым,
Че ле парааң, игір  тайағым.

Чӧрген чолым

Чӧрдім пазох чирімҷе,
Чааға чӧрген чолымҷа.
Хада парған арғыстарым
Харағымның  алнында.
Тигір тӧзі чалбыран турған,
Хара тӱдӱн  чабыс чылған.
Халых чонны чобағ пасхан,
Хан-чӱрегін тӱгет турған.
Хараа-кӱнӧрте харбазығда
Хара пазым хырал халған.
Хакас, орыс – прайзы хада
Хазыр туста чӧленіс турған.
Хайдағ хыйға сіліглерім
Хырых чылларда хырыл халбаан,
Тіріг халғаны ол тустардаң
Азах-хол чох айланғлаан.
Амды кӧрчем ол чирлерні,
Амыр, сіліг ӧңзіп чатча.
Хайнап иртті нымзах кӧңнім,
Пу наа кӧрім сағыс тыытча.
Адыңар сірернің ундулбас полар,
Амыр хоных сайбалбин турар!


